 
	Дата фіксацыі, дадзеныя носьбіта інфармацыі:прозвішча, імя, імя па бацьку, год і месца нараджэння, месца жыхарства, веравызнанне
	05.06.2022
Ануфрэня Людміла Анатольеўна, 1957 г.н., в. Лапухова Слонімскага раёна, праваслаўная

25.05.2023
Захарчук Галіна Уладзіміраўна, 1948 г.н., в.Бярдовічы, Слонімскі раён, праваслаўная.

	Назва абрада (свята, звычая)
	Тройца, Сёмуха, Зелянец


	Агульныя звесткі (дата і месца правядзення, прымеркаванасць да катал. ці правасл. календара)
	Святкуецца на 50-ы дзень пасля Вялікадня.
“…Некалі даўно на Сёмуху маладыя дзяўчаты хадзілі з песнямі ў лес. Абіралі там маладыя бярозкі і завівалі паміж сабой стужачкамі, каб атрымалася брамка, праз якую праходзілі…”
Ад Сёмухі лічылі сапраўдны пачатак лета: “Прыйшоў Зелянец – вясне канец”. Адсюль і яшчэ адна назва – Зелянец.
Яшчэ свята лічылася дзявочым, таму ў гэты дзень незамужнія дзяўчаты варажылі на суджанага.

	Стан бытавання:
а) захаваны ў памяці носьбіта;
б) жывая традыцыя 
	Захаваны ў памяці носьбітаў
04.06.2023 у аг.Сянькоўшчына праведзена рэканструкцыя Траецкага абраду “Ваджэнне куста”.

	Паслядоўнае апісанне абрада (свята, звычая) і яго этапаў (калі ёсць)
	У вёсках Міжэвіцкага сельскага савета на свята збіраліся (каля апошняй хаты ў вёсцы) незамужнія дзяўчаты гуртам, ішлі ў бярозавы гай. Там плялі вянкі, высякалі маладую бярозку і неслі яе ў вёску. “Ставілі”, утыкалі завостанным ствалом у зямлю, гэту бярозу ў самым вялікім двары вёскі і ўпрыгожвалі яе стужкамі. Завязваючы стужкі, дзяўчаты прасілі ў бярозы (проста словамі) добрага лёсу, выйсці ўдала замуж, каб быў багаты ўраджай. 
У палудзень вакол бярозы пачыналася святочная трапеза. Абавязкова былі бліны з яечняй, рабілі мачанку і пяклі караваі. Пасля трапезы спявалі песні, вадзілі карагоды, варажылі на бярозах. Маленькія бярозы, якія растуць побач, спляталі паміж сабой галінкі, пры гэтым загадвалі іся хлопца, за якога хацелі выйсці замуж. Зранку ішлі правяраць кожная сваю повязь. Калі галіны заставаліся сплецены, то дзяўчыне і хлопцу было суджана стаць мужам і жонкай.
Адна са складаючых частак свята – абрад “Кумлення”: дзяўчаты станавіліся парамі ў адну шэрэнгу і абменьваліся сваімі вяночкамі, тры разы абдымаліся і цалаваліся, кажучы: “навек памірыліся, навек падружыліся. Лепш мірыцца, чым сварыцца, святая Троіца нам пасобніца”.
У в. Байкі, в.Бярдовічы і Сянькоўшчына на Сёмуху абыходзілі хаты з ваджэннем “куста” – маладая дзяўчына,  упрыгожаная  галінкамі ясеня альбо клёна і бярозы.
Напярэдадні свята дзяўчаты збіраюцца ў гаі ля вёскі, плятуць вянкі з маладых бяроз, клёну, ліпы і ўсякай зеляніны, што расце навокал, выбіраюць дзяўчыну, якая будзе Кустам – гэта павінна быць самая працавітая, самая прыгожая з усіх дзяўчын і, абавязкова, не замужняя, спяваюць песню “Пойдзем лугам”. Дзяўчаты ўпрыгожваюць яе зелянінай і кляновымі веткамі так, каб было немагчыма разгадаць, хто Куст. Калі скончваецца служба ў царкве, гэта бліжэй да палудня, да дзяўчат у гай далучаюцца замужнія жанчыны, каб дапамагчы наплясці вянкі. Яны прыносяць з сабою свянцоную ваду, ікону Божай Мацеры. Калі ўсе прыгатаванні скончаны, дзявочае і жаночае “войска” рушыць да бліжэйшага Крыжа. Першай крочыць дзяўчына-куст, яна ж нясе і вядзерца са святой вадой і невялікую “мяцёлачку” з бярозавых ветак (яе робяць разам з вянкамі), за ёй замужняя жанчына з іконай Божай Мацеры, за імі крочаць незамужнія дзяўчыны, у канцы шэсця – замужнія жанчыны. Усе яны нясуць з собой вянкі, што наплялі, і бярозавыя маленькія галінкі. Пад час рушання спяваюць песню “Ой, Тройца, Тройца…”.
Траецкі гурт падыходзіць да крыжа. Жанчына з іконай выходзіць да Крыжа, тройчы крэсціцца і кажа наступныя словы: “Сёння Сёмуха, Тройца. Сёння належыць тройчы пакланіцца трыадзінаму Богу ў трох асобах: Айцу, Сыну і Святому Духу”. Пасля чаго тройчы кланяюцца ўсе прысутныя. Старэйшая жанчына, што несла ікону, упрыгожвае Крыж бярозавым вянком, а дзяўчаты абплятаюць бярозавымі галінкамі ці таксама бярозавымі вянкамі.
Траецкі гурт рушыць ад Крыжа да першага падворка і пасля па вёсцы ад падворка да падворка. Ідучы да падворка спяваюць песню “Ой, Тройца, Тройца…”
У вёсцы ўсе чакалі, калі да іх завітае траецкі гурт. Кожны гаспадар прыбіраў свой падворак і хату бярозавымі галінкамі, на калітцы некаторыя збівалі брамку з бярозавых галінак, лічылі, што прайсці пад бярозавай брамай – ачышчэнне. Калі да падворка завітаў “Куст” з гуртам, гаспадары выходзілі іх сустракаць альбо адна з дзяўчат (самая бойкая) зазывала гаспадароў выйсці: “Так сам Бог даў, каб да вас куст завітаў. А лісточкі ўсе зялёныя, а вяночкі ўсе прыгожыя. Выйдзі, слаўны гаспадар з пакою, вялі, дзе нашаму кусту стаці”.
На падворку пачыналася дзея, дзяўчаты абавязкова вадзілі з гаспадарамі карагод пад песню “Карагод-ваявод”, дзе славілі гаспадароў і жадалі ім добрага ўраджаю. Пасля чаго “Куст” віншавала гаспадароў, абавязкова пырскала іх святой вадой, жадаючы здароўя. Дзяўчыны з куста зрывалі па лісточку (называлі зёлкаю) і сыпалі іх на гаспадароў, тым самым жадаючы ім добрага ўраджаю, добраў долі і дабрабыту: “Зёлкамі абсыпаем, доляй, дабрабытам надзяляем”. “Куст” надзявала гаспадарам вяночкі (усе вянкі дзяўчаты напляталі яшчэ загаддзя і насілі з сабой у час хаджэння па вёсцы). Затым усе ішлі да агароду, дзяўчаты праводзілі па ім “Куста” і прыгаварвалі: “Дзе куста ходзіць, там жытачка родзіць”. Пасля гэтай песні ўсе ішлі да студні, на якую дзяўчаты клалі вялікі кляновы вянок альбо бярозавы – гэты вянок, як і ўсе астатнія, дзяўчаты плятуць яшчэ ў гаі і бяруць яго з сабою – раз гэты вянок дастаюць са студні ваду, якой частуюцца і абліваюць адзін аднаго. Абліваюць (невялікай колькасцю) гэтай вадой і хату, жывёлу, а рэшткі вады з вядра выліваюць на агарод – так рабілі ў в.Бярдовічы па словах Г.У.Захарчук. У аг.Сянькоўшчына воду са студні не набіралі, а гаспадароў і ўсіх прысутных “Куст” аблівала святой вадой з вядзерца, што прынеслі жанчыны са слубжы, пры дапамозе “мяцёлачкі”, якую ёй зрабілі дзяўчаты, калі плялі вянкі. Пырскаючы на гаспадароў, яна таксама жадала ім дабабыту, а “паліваючы” агарод, жадала, каб не ведаў ён засухі.
Пасля “аблівання” вадой дзяўчаты адламвалі па маленькай галінцы ад “Куста” і іх утыкалі на мяжу агарода. Лічылася, што галінкі будуць абярэгам для будучага ўраджаю. Пасля чаго ўсе развітваліся з гаспадарамі і, спяваючы песню “Ой Тройца, Тройца…” рушылі да наступнай хаты. Як правіла траецкі гурт за дзень абыходзіў усю вёску. Лічылася дрэнным знакам для тых гаспадароў, да каго яны не завіталі.
Калі дзяўчаты выйшлі з апошняга двара, тады яны накіроўваліся назад у той гай, дзе ранкам плялі вянкі. Запрашалі з сабою ўсіх, каго сустракалі па дарозе. У гаі выбіралі паляну пабольш, збіралі веткі і галіны, распальвалі вогнішча. Да дзяўчат далучаліся аднавяскоўцы, кожны прыносіў з сабаю ежу. Неслі ўсё, чым дома харчаваліся, але абавязковым былі бліны і яйкі, а таксама пірог са шчаўем. Святочнае гулянне ля вогнішча працягвалася да позняй ночы. {Спявалі песні (сямейна-бытавыя, часцей пра каханне і ўзаемаадносіны маладых: “У Марыі хата на памосце”, “Едзе бацька па лучыну”, розныя прыпеўкі  і інш.  гэта да прыкладу, са слоў Г.У.Захарчук, так спявалі ў яе маладосці, што ўспомніла), вадзілі карагоды, танчылі “Польку кругам”, “Нарэчаньку”, “Кракавяк”}
Маладыя дзяўчаты ў той вечар варажылі на суджанага і на будучы лёс. Калі побач была рака, то кідалі на ваду вянок і глядзелі: паплыў далёка – доўгі і шчаслівы лёс; патануў – няшчасце. Варажылі і на бярозах. Маленькія бярозы, якія растуць побач, спляталі паміж сабой галінкамі, пры гэтым загадвалі імя хлопца, за якога хацелі выйсці замуж. Зранку ішлі правяраць кожная сваю повязь. Калі галіны заставаліся сплецены, то дзяўчыне і хлопцу было суджана стаць мужам і жонкай.
Абрад кумлення таксама быў, але кумаваліся не так, як у Міжэвіцкім краі. Тут блізкарастучыя бярозкі спляталі верхавінкамі, каб атрымалася брама, яе павязвалі стужкамі, пра сябе загадвалі на шчаслівае замужжа. Незамужнія дзяўчаты выбіралі паміж сабою сабе куму на будучае вяселле, станавілія парамі і па чарзе проходзілі за рукі пад бярозавую браму, становіліся пад ёю, тройчы абменьваліся пацалункамі, паўтараючы: Ну-ка, кума пакумімся. Ну-ка, кума, пагалубімся. Ты кума мне, я кума табе. 
У вёсках Новікі і Прырэчча на Сёмуху традыцыйна выпякаюцца каравай “Траецкі”. Адметнай рысай тэхналогіі прыгатавання  з’яўляецца дабаўленне тварагу, карыцы і ўпрыгожванне зелянінай – бярозавымі галінкамі. Аздаблялі вялікай колькасцю “шышак” – кветак (сімвал прыгажосці). Шышка – упрыгожванне для каравая, з цеста. Абавязкова каравай пераплятаўся жгутамі-косамі з цеста, што абазначала прашэнне ў Матухны-Зямлі добрага ўраджаю ў бягучым годзе. Лічылася, чым больш  багата ўпрыгожаны каравай, тым больш пладавіты будзе год.

	Рытуальныя рэчы і атрыбутыка:
· назва;
· матэрыял вырабу;
· прызначэнне;
· тэхналогія вырабу (пры неабходнасці).
	Бярозавыя вянкі – іх плялі дзяўчаты або толькі з маладых галінак, або з дабаўленнем кветак і траў, што раслі вакол. Галінкі бярозы проста перапляталі паміж сабой у звычайны вянок.
З сабою дзяўчаты бралі і каляровыя стужкі (у каго якія былі ў хаце), іх павязвалі на бярозавую браму перад кумленнем.
Прыносілі з сабой свянцоную воду з царквы, её аблівалі гаспадароў (на дабрабыт) і іх агароды (каб засухі не было)
“Мяцёлачка” рабілі з бярозавых ветак с лісцем, яе абмоквалі ў свянцоную воду і пырскалі гаспадароў.

	Касцюм:
1. маскарадны (кароткае апісанне касцюма і ўказанне касцюміраваных персанажаў);
1. абрадавы, з апісаннем:
· - складаючых касцюма;
· - галаўнога ўбора (назва, спосаб завязвання);
· - упрыгожванняў;
· - абутку;
· - фотаздымкі прыкладваюцца (калі ёсць).
	Святочнае адзенне дзяўчат як правіла складалася з белай вышыванай кашулі і спадніцы (святочнага варыянту. У замужніх паверх кашулі – камізэлька (але маглі і не надзяваць) і хустка (пад якую былі прыбраны валасы). У незамужніх дзяўчат валасы як правіла былі распушчаныя.
Мужчыны былі ў рубахах і простых портках. 
Касцюм “Куста”: абавязкова доўгія і густыя галіны бярозы, клёну, ліпы і іншых дрэў, але больш клёну, навязваюць на доўгія 2 вяроўкі. Потым гэтымі вяроўкамі абвязваюць дзяўчыну, якую абралі “кустам”: вяроўку навязваюць на пояс паверх спадніцы, другую звязваюць у круг, каб атрымалася нешта накшалт накідкі, і адзяюць праз галаву. На галаву адзявалі вялікі кляновы вянок. Які закрываў ёй твар. Апраналі дзяўчыну так, каб не было магчымасці разгадаць, хто “куст”




	Песні:
а) назва, жанр;
б) месца, час выканання;
в) выканаўцы (полаўзроставая катэгорыя);
г) колькасны склад (сольна, дуэтам, ансамблем);
д) музычнае суправаджэнне;
е) атрыбутыка;
ж) тэксты песень.
	Песня “Пойдем лугам”
(Акапэльна, калі сплятаюць вянкі)
Пойдзем, пойдзем лугам
Лугам зеляненькім.
А ў лузе цвятуць цвяточкі,
Там дзяўчаты ходзяць да ночкі
Многа песень спета 
Пра шчодрае лета
Толькі Ганначка не спявае
У буйных травах кветкі збірае
Кветачкі збірае, вяночак звівае
Пакацісь вяночак у дварочак,
Дзе жыве мой мілы дружочак.
Хай ён знае, знае,
Хто яго чакае.
Хай вячэрняй роснай парою
У луг зялёны прыдзе за мною.
Ануфрэня Людміла Антонаўна, 1957г.,
в. Лапухова


Песня “Ой Тройца Тройца”
(Акапэльна, калі ходзяць па вёсцы)
Ой, Тройца, Тройца,
Прысвятая Багародзіца
Да засеем жыта, да няхай зародзіцца.
Ой мы былі да ў вялікім лесе,
Да і звілі куста із шырокага клёну.
Няхай наша жыта да ў полі буяе,
Няхай наш куст да па свеце гуляе.
Захарчук Галіна Ўладзіміраўна, 1948г.н., 
В. Бярдовічы
Меўся яшчэ адзін варыянт гучання гэтай песні:
Ой, ты Тройца,
Прасвятая Багародзіца,
А хто лён пасеяў,
То няхай зародзіцца.
А хто лён сеяў – 
То няхай зародзіцца 
А хто не сеяў,
То няхай не родзіцца

“Карагод-ваявод”
(акапэльна, на падворку)
Ідзе, ідзе карагод.
Ідзе, ідзе ваявод.
Гэта ж, гэта ж карагод,
Гэта ж, гэта ж ваявод.
Там, дзе ён ходзіць, там ўсё родзіць.
Гэта ж, гэта ж карагод,
Гэта ж, гэта ж ваявод.
Там, дзе ён не бывае, там усё палягае.
Гэта ж, гэта ж карагод,
Гэта ж, гэта ж ваявод.
У карагодзе мы былі, у карагодзе мы былі
Ай люлі мы былі, ай люлі мы былі
А што ж мы там бачылі? А што ж мы там бачылі? 
Ай люлю бачылі.  Ай люлю бачылі.
А бачылі  парачку. А бачылі парачку.
Ванюшу ды Манечку. Ванюшу ды Манечку.
Ай люлі Манечку, Ай люлі Манечку.
Ну-ка пара патанцуй, ну-ка пара патанцуй.
Каго любіш – пацалуй, каго любіш – пацалуй.
Ай люлі – пацалуй, ай, люлі – пацалуй.
Захарчук Галіна Ўладзіміраўна, 1948г.н., 
В. Бярдовічы


	Танцы:
а) назва, від;
б) месца, час выканання;
в) выканаўцы (полаўзроставая катэгорыя);
г) колькасны склад (сольна, дуэтам, ансамблем);
д) музычнае суправаджэнне;
е) атрыбутыка і адзенне (танцавальныя прылады, галаўныя ўборы, абутак);
ж) відэа- ці тэкставае апісанне прыкладваецца.
	Сам абрад ваджэня куста, само шэсце, без танцавальнага суправаджэння.
На падворку з гаспадарамі вадзілі карагод пад песню “Карагод-ваявод”.
У гаі пад час святкавання танцылі “Польку кругам”, “Нарэчаньку” і “Кракавяк”.

	Музыка:
а) назва, жанр;
б) месца, час выканання;
в) выканаўцы (полаўзроставая катэгорыя);
г) колькасны склад (сольна, дуэтам, ансамблем);
д) інструменты;
е) адзенне;
ж) відэа- ці аўдыёфіксацыя прыкладваецца.
	Найгрышы “Полька мясцовая”, “Нарэчанька”, “Кракавяк”

	Гульні, забавы:
а) назва;
б) месца, час выканання;
в) выканаўцы (полаўзроставая катэгорыя);
г) музычнае суправаджэнне (у тым ліку танцы і песні);
д) атрыбутыка;
е) кароткае апісанне ходу гульні, забавы.
	“Галоўная кума”
Гулялі маладыя, незамужнія дзяўчаты, пасля абрада “Кумлення”.
Без музычнага суправаджэння.
Дзяўчаты станавіліся ў 2 шэрэнгі, тварам адна да адной. На лік тры падкідвалі свае насовачкі. Тая, чыя насовачка ўзляціць вышэй, – аб’яўлялася галоўнай кумой.

	Прыкметы, павер’і (тэксты)

	Хто ажэніцца ў гэты дзень, у таго замужжа будзе шчаслівае.


	Традыцыйная кухня:
а) назва стравы;
б) час ужывання;
в) хто гатаваў;
г) працэс прыгатавання.

	Яечня з блінамі.
Ставілі на стол падчас сумеснай святочнай трапезы.
Траецкі каравай з тварагом.
Што датычыць яго рэцэпта, то адметнай рысай тут з’яўляецца дабаўленне тварагу, карыцы і ўпрыгожванне зелянінай (бярозавымі галінамі)
Траецкі пірог са шчаўем.
Звечару збіраюць і перамываюць шчаўе, расцілаюць постілку на стале і пакідаюць шчаўе на ноч сохнуць. Зранку заводзяць дражджавое цеста. Шчаўе шынкуюць і змешваюць з цукрам – гэтым начыняюць пірог. Цеста раскотваю, як на рулет, заварочваюць у яго начынку са  шчаўя.



